
Din kienet laqgħa konġunta bejn il-Kumitat Permanenti dwar il-Kontijiet Pubbliċi, il-Kumitat Permanenti dwar l-Affarijiet Barranin u Ewropej, u l-Kumitat Permanenti dwar l-Affarijiet Ekonomiċi u Finanzjarji.

PREŻENTAZZJONI MIS-SUR LEO BRINCAT, MEMBRU TAL-QORTI EWROPEA TAL-AWDITURI, DWAR IR-RAPPORT SPEĊJALI (AUDIT) FUQ MIGRATION MANAGEMENT AND HOTSPOTS LI GĦALIH KIEN REPORTING MEMBER.

IĊ-CHAIRPERSON (Onor. Emanuel Mallia): Merħba għal darb’oħra, Sur Brincat. Mill-aħħar darba li ltqajna għandi kappell differenti u l-kollega ta’ ħdejja, l-Onor. Clayton Bartolo, ħa r-rwol ta’ Chairman fil-Kumitat li kont nippresjedi qabel jien. Nerġgħu nilqgħuk fostna u nirringrazzjawk talli minn żmien għal żmien tagħtina tagħrif ferm importanti li jgħina fix-xogħol tagħna. M’għandi xejn x’inżid ħlief li nirringrazzjak għal darb’oħra u nagħtik il-kelma. 

IS-SUR LEO BRINCAT (Awditur tal-Qorti Ewropea tal-Awdituri): Sur President, l-ewwel nett nirringrazzjak u nawgura liċ-Chairman ġdid u nsellem lill-Membri kollha preżenti li fil-parti l-kbira tagħhom huma eks kollegi. 

Hija koinċidenza li qegħdin nagħmlu l-ewwel preżentazzjoni ta’ dan ir-rapport hawnhekk, jiġifieri ma ġejniex Malta by design. Nhar l-Erbgħa ġie ppubblikat l-iSpecial Report, li huwa a performance audit. Fl-imgħoddi konna nagħmlu ħafna compliance reports, b’ticking of boxes li ftit li xejn kienu jħarsu lejn il-performance u llum il-maġġor parti tal-audits tagħna fuq kwalunkwe suġġett qed ikunu performance audits għax qed insibu li jkunu aktar iffukati fuq ir-riżultati miksuba milli fuq checklists biss u allura naħseb li huma audits li qed iżidu l-valur għax-xogħol li jkun qed isir, irrispettivament mis-suġġett li nkunu qegħdin nittrattaw. 

Bħala sfond tajjeb ngħid li way back fl-2017 il-Qorti kienet għamlet rapport li sar minn membru Żvediż, li llum sfortunatament ħalliena, dwar il-hotspots fil-Greċja u fl-Italja. Meta sar ir-rapport kien għadu forsi daqsxejn bikri għax, kif tafu aktar minni, il-hotspots twaqqfu b’konsegwenza tal-kriżi tal-2015 meta l-famużi miljun ruħ sabu ruħhom fl-Ewropa. Mill-bidu deher li dawn il-hotspots kienu se jkunu problematiċi, u għalkemm dawn suppost inħolqu biex ikollhom durata temporanja, mill-ewwel beda jidher ċar li għalkemm ma nistax ngħid li kienu se jkunu permanenti, żgur li ma kenitx se tkun xi ħaġa ta’ żmien qasir, speċjalment meta wieħed iqis il-popolazzjoni fi wħud minnhom – qed ngħid għall-Greċja mhux għall-Italja għax hemm differenza kbira bejn il-hotspots fl-Italja u dawk fil-Greċja; fl-Italja ħafna minnhom huma vojta u magħluqin – u kien jidher ċar li din l-issue kienet se tibqa’ kritika. Ħafna nies jagħmlu l-iżball li jaħsbu li għax naqqsu l-migrants li jaslu fl-Ewropa as compared to 2015 allura l-problema ttaffiet, imma internament, fejn hemm din il-konċentrazzjoni ta’ migrants, il-problema għadha waħda akuta. Il-Qorti għandha prattika li tagħmel follow up report tliet snin wara r-rapport li jkun sar qabel, imma f’dan il-każ partikolari, minħabba s-sitwazzjoni kritika f’dawn il-hot spots, il-Qorti ddeċidiet li tagħmel follow up report sena u nofs biss wara li sar l-ewwel rapport, xi ħaġa li s-soltu qatt ma ssir. 

Hemmhekk għandna sistema ta’ chambers u jien qiegħed fiċ-chamber li għandha x’taqsam mal-affarijiet barranin u sigurtà fejn ġejt appuntat bħala reporting member, u apparti minn dan it-task ġejt appuntat ukoll għal żewġ audits ġodda, wieħed għadu kif inbeda issa fuq il-Frontex u l-ieħor għadu ma bediex imma t-tnejn se jkunu completed fil-bidu tal-2021, għax kull cycle huwa ta’ 14-il xahar. Wieħed se jkun dwar il-Frontex li, kif tafu intom, hija kommessa li tikber għal istituzzjoni b’madwar 10,000 border guards ġodda u min-naħa l-oħra għandna task oħra li tagħha se nkun ir-reporting member dwar ir-returns policy tal-migrants li hemm fl-EU kif inhi sal-lum u x’rakkmandazzjonijiet jistgħu jsiru abbażi tar-riżultati jew nuqqas ta’ riżultati miksuba s’issa. 

Aħna dehrilna li aktar milli nagħmlu sempliċi follow up ta’ rapport kif ġejna nkarigati, il-Parlament Ewropew – li normalment jindikalna x’jixtieqna nagħmlu imma ma jindaħalx kif nagħmluh – indikalna li forsi tkun idea tajba li apparti mill-follow up tal-hotspots wieħed iħares b’mod aktar wiesa, u mhux one dimensional, lejn il-problema tal-migration. Filwaqt li llimitajna l-audit għaż-żewġ pajjiżi li semmejt, aħna rbatna magħha in broad terms l-istate of play, kif rajnieh aħna, tal-EU Migration Policy inġenerali. Tinsewx li we are a non-political fact-based organisation u ma nistgħux nagħmlu assunzjonijiet jew ngħidu “x’aktarx li”, jew għandek hard facts or data jew ma tikkummenta xejn. Jekk tibda bil-ħafna ifs and buts, it will be unethical u allura qgħadna ħafna attenti biex ma nagħmlux gratuity statements. 

L-ewwel rapport kien qed jiffoka ħafna fuq ċerti issues bħall-identification, registration u fingerprinting imma, nerġa’ ngħid, il-Parlament Ewropew ħass li din il-problema kellha tiġi analizzata aktar fid-dettall. Kieku kelli niddeskrivi dan ir-rapport fil-qosor, ngħid li hu a hybrid report għax minn naħa qed iħares lejn il-hot spots, speċifikament l-Italja u l-Greċja, jew the other way round għax fil-Greċja hija aktar akuta, u min-naħa l-oħra qed iħares in broader terms lejn migration management. Aħna assessjajna fejn jidħlu fondi Ewropej biex naraw x’kienu l-oġġettivi – u nista’ ngħid li huwa diffiċli li ma taqbilx mal-oġġettivi tal-Kummissjoni – u jekk l-asylum u r-return procedures u anke proċeduri għall-applikazzjoni tal-fondi kenux qed jiġu implimentati b’mod effettiv, spedit u trasparenti. Rajna wkoll jekk it-temporary emergency allocation schemes kisbux il-miri u l-oġġettivi tagħhom. 

Kif jixhed ċar it-titlu tar-rapport, l-oġġettivi kienu tajbin imma l-miri għadhom somewhat lacking. Nenfasizza l-fatt li aħna mhux biss m’aħniex a political organisation imma lanqas aħna policy makers, jiġifieri minħabba r-remit tagħna ma nistgħux ngħidu li hemm bżonn li l-pajjiżi Ewropej isegwu tali policy. That is beyond our remit u allura jkollna nillimitaw ruħna bħala gwardjani tal-finanzi tal-EU għal fejn jidħol is-sound financial management jew le. 

Hawnhekk qegħdin nitkellmu fuq settur fluwidu ħafna u x-xogħol tal-awditjar ġie ffinalizzat qabel is-sajf tal-2019 u allura obstacle race li jkollna dejjem hija li filwaqt li trid tirrispetta l-proċeduri li tikkonsulta l-Kummissjoni u tagħtihom iċ-ċans li jagħmlu fact checking u tgħaddihom mill-manglu intern tal-Qorti, hemm ir-riskju li jekk ittawwal iż-żejjed, meta jiġi ppubblikat, ir-rapport jista’ jkun overtaken by events u jkun somewhat stale u allura min-naħa tagħna nippressaw biex joħroġ kemm jista’ jkun malajr mingħajr ma niksru r-regoli viġenti. 

Aħna sibna li l-aktar ħaġa li titfa’ lura dawn il-hotspots huwa mhux biss in-numru ta’ nies li fihom, li f’ċerti hotspots huwa sitt darbiet aktar milli jifilħu bħala capacity – jien personalment żort Samos u nista’ ngħid li kienet a nightmarish visit – imma l-aktar ħaġa li titfa’ l-proċess lura hija d-dewmien esaġerat tal-processing times għall-asylum procedures. Meta staqsejna ċerti nies meta jmisshom l-interviews għall-asylum procedures ħsibt li qiegħed nisma’ ħażin għax ir-risposta kienet 2023. Immaġinaw bniedem qed jgħix f’post substandard fejn hemm nies sitt darbiet aktar milli jiflaħ u li qabel l-2023 m’għandux ċans li jkollu interview. Dawn huma fodder for human traffickers u jkun hemm ħafna minnhom li jaslu anke biex jikkommettu suwiċidju, jiġifieri s-sitwazzjoni hija kritika. 

Jekk tħarsu lejn iċ-ċifri, li m’għandix ċans nidħol fihom fid-dettall, tar-returns kemm mill-Greċja kif ukoll mill-Italja taraw li huma ħafna inqas milli suppost kellhom ikunu. Ix-xogħol tagħna kien biex naraw jekk ir-rakkmandazzjonijiet tar-rapport li kien sar fl-2017 ġewx implimentati, u to be fair irrid ngħid li l-maġġor parti ġew implimentati jew qed jiġu implimentati u rajna eżattamemnt x’mar tajjeb u x’mar ħażin. Jekk f’audit issemmi biss il-ħażin, titlef il-kredibilità. Dan bħalma meta tagħmel argument; jekk jien insib in-negattiv tiegħek biss jew il-pożittiv tiegħi biss nitlef il-kredibilità u allura aħna nippruvaw inkunu oġġettivi u fejn jidhrilna li r-riżultati huma tajbin insemmuhom bħalma nsemmu l-affarijiet negattivi. Pereżempju, sibna li kien hemm titjib b’mod sinifikanti fir-registration and fingerprinting tal-migrants fil-hotspots, iżda meta ġejna għat-temporary emergency relocation schemes sibna li dawn ma laħqux il-miri tagħhom u b’hekk il-pressjoni fuq il-Greċja kif ukoll l-asylum system Taljana ma ttaffietx, anzi nasal biex ngħid li fil-Greċja spiċċat agħar milli kienet qabel. 

Eżaminajna madwar 20 support action tal-Unjoni Ewropea u sibna li għalkemm indirizzaw il-ħteġijiet in outline, kien hemm weaknesses min-naħa tal-Kummissjoni at the design stage u jekk inti tibda b’oġġett difettuż fil-bidu, ikun kemm ikun kbir l-impenn, ir-riżultat se jkun wieħed xi ftit deludenti. Sibna, pereżempju, li l-proġetti speċifiċi li huma migration linked, fil-maġġor parti tagħhom ma laħqux il-miri tagħhom. 

Xi ħaġa li ddiżappuntatna kienet il-finding li l-performance management frameworks li kien hemm in place, jew ġew stabbiliti tard jew ġew stabbiliti mingħajr miri u allura lanqas kien hemm kejl. Imbagħad, xi ħaġa li kienet glaring kienet li meta ġejna għall-performance data sibna li f’ċerti każi mhux ma kenitx up-to-date imma lanqas kienet teżisti, u allura l-Kummissjoni ma jistax ikollha jdejha fuq il-polz tal-gravità tas-sitwazzjoni u lanqas tista’ tara jekk hijiex qed tittaffa jew le. Ovvjament assessjajna l-impatt tas-support action fuq livell nazzjonali biex naraw jekk il-procedures kenux swift u effettivi biżżejjed. 

Biex inkun fair irrid ngħid li l-capacity biex jipproċessaw l-asylum cases fil-Greċja u fl-Italja żdied, imma xorta ma kenitx suffiċjenti biex tindirizza l-backlog dejjem jiżdied, speċjalment fil-Greċja. Fl-Italja hemm inqas applikazzjonijiet u allura l-backlog xi ftit qed jonqos imma xorta hemm problema kbira f’dik li jgħidulha insufficient capacity to process the high number of appeals to the first decision. Jiġifieri l-Italja xorta għandhom bottleneck mod ieħor għalkemm m’għandhomx l-istess problema bħall-Greċja. Ovvjament ferm inqas migrants qed jiġu returned minn kemm jittieħdu return decisions, both in Greece and Italy. Jiġifieri għalkemm jista’ jkun hemm deċiżjoni biex jiġu returned 100, de facto qed imorru ħafna inqas u allura r-riżultati qed ikunu inqas minn dawk li huma committed on paper. U r-raġunijiet għal dan huma ħafna. Kif semmejt, hemm il-length of time biex jiġu pproċessati l-asylum cases, hemm insufficient capacity fiċ-ċentri ta’ detenzjoni, id-diffikultà ta’ koperazzjoni mal-migrant countries of origin, u hemm ukoll ċerti migrants li they abscond ladarba tittieħed deċiżjoni dwarhom biex jiġu ritornati lura. Jiġifieri min jaħseb li jista’ jsib soluzzjoni sempliċi għal din il-problema jkun qed iħares in a one-dimensional way u jkun qed jidħak bih innifsu. 

Għalkemm huma kienu l-main auditees tagħna, ovvjament aħna ma stajniex inħarsu lejn is-sitwazzjoni mingħajr ma naraw x’kien is-sehem, jew in-nuqqasijiet, jew it-tajjeb, kemm tal-European Asylum Support Office (EASO) kif ukoll tal-Frontex, li issa se tkun il-European Border and Coastguard Agency. 

In-nies tekniċi tagħna u anke aħna, fuq livell separat, għalkemm l-audit għamilnieh aktar fuq orientation – u meta ngħid aħna jiġifieri jien u l-private office tiegħi – żorna l-awtoritajiet nazzjonali, kellna abbokkamenti ma’ tliet ministri mill-Greċja u kellna abbokkament mat-tieni sottosegretarju tal-ministru għall-intern Taljan taħt l-amministrazzjoni preċedenti. Saru laqgħat fuq livell tekniku mal-international and non-governmental organisations li huma responsabbli għall-EU funded projects li huma linked mal-migration. Nista’ ngħid li sibna koperazzjoni sħiħa minn kullimkien; ma nafux b’każ wieħed fejn kellna bieb magħluq għall-aċċess għall-informazzjoni neċessarja. 

Kif nafu, l-aktar ħaġa importanti f’rapport hija r-rakkmandazzjonijiet, u aħna ppruvajna nagħmlu rakkmandazzjonijiet prattiċi li idealment xtaqna li jiksbu l-understanding tal-Kummissjoni. Il-Kummissjoni mhux dejjem taqbel mar-rakkmandazzjonijiet tagħna u fil-fatt għandna rapporti, li m’iniex se nsemmihom b’isimhom, fejn il-Kummissjoni ma qablet mal-ebda waħda mir-rakkmandazzjonijiet li għamilna u għalhekk għadhom fi stat ta’ limbu. Minħabba f’hekk aħna nistaqsu jekk jagħmilx sens li nippubblikaw rapport meta nafu li l-Kummissjoni lanqas se taċċetta l-ebda waħda mir-rakkmandazzjonijiet. Għax dan mhux bħal meta għandek NAO Report fejn il-Gvern jimplimenta 60%, 70%, jew 80% tar-rakkmandazzjonijiet, u allura ridna noqogħdu attenti li we engage b’mod kostruttiv mal-Kummissjoni, u mingħajr ma nissagrifikaw xejn mill-integrità tagħna u mingħajr ma nċedu xejn, nikkonvinċuhom li dak li qegħdin nipproponu mhuwiex biex nagħmlu xi witch hunt imma sempliċement biex bil-best practices li nirrikkmandaw forsi – u m’iniex qed ngħid li se nsibu l-bakketta maġika għax jekk ngħid hekk inkun prużuntuż – inkunu nistgħu nnisslu ftit best practices li jistgħu jkunu ta’ eżempju għall-Kummissjoni, għall-aġenziji u anke – għalkemm aħna m’aħniex responsabbli għalihom – għall-Istati Membri għax kif kien hemm nuqqasijiet mill-Kummissjoni u mill-aġenziji, hemm ħafna Stati Membri li huma responsabbli għas-sitwazzjoni kritika li għadha teżisti sal-lum. Issa ħalli ngħid x’kienu s-sitt konklużjonijiet tagħna.

Fl-ewwel waħda qegħdin ngħidu – u qgħadna attenti kif inpoġġuha biex ma ninstemgħux qisna qed nagħmlu xi policy recommendation – li nafu li kien hemm voluntary relocation mechanisms u forsi jkun tajjeb li l-EU tieħu xi tagħlim kif jistgħu jibnu mill-esperjenzi for any possible voluntary relocation mechanisms in future. B’mod aktar ċar u kategoriku sħaqna li hemm bżonn tisħiħ tal-immaniġġjar tal-emergency assistance u national programmes li jaqgħu taħt l-Asylum Migration and International Fund (AMIF). L-EASO naħsbu li kellhom xi diffikultajiet interni li fuq livell amministrattiv qed jiġu megħluba, imma xorta hemm bżonn li l-operational support għall-asylum procedures jissaħħaħ min-naħa tagħhom. Għal dak li jirrigwarda l-Frontex hemm bżonn li dawn jaġġustaw ir-return support tagħhom u anke l-expert deployments tagħhom fil-hotspots. Se nsemmi eżempju wieħed biex nurikom il-mod ma jintfehimx how they deploy people. Jekk tmur il-Greċja, f’post li suppost jesa 60 migrant u li fih hemm 5,000 migrant, bil-kemm tiltaqa’ ma’ xi ħadd tal-Frontex, imbagħad tmur Messina u ssib li f’post li fih biss 24 migrant hemm erba’ jew ħames uffiċjali tas-Sea Watch li kienu telqu minn Malta u li kienu qegħdin hemmhekk in transit għal żmien qasir u li tant ma kellhomx x’jagħmlu li spiċċaw jipproċessaw u jdaħħlu d-data f’computer qishom data inputters, xi ħaġa li turi waste of resources, lack of planning, eċċ. Huma jgħidulek li jaħdmu b’cycles u bl-ippjanar bil-quddiem imma aħna qed ngħidu li f’sitwazzjoni kritika bħal din hemm bżonn li l-Frontex taġġusta l-mod kif tagħmel ix-xogħol. M’aħniex se ngħidulhom aħna kif jaħdmu, imma żgur li għandhom bżonn jagħmlu revisiting tal-proċeduri tagħhom. Sħaqna li għandu jkun hemm reinforcement tal-management tan-national asylum systems, u fl-aħħar nett għedna li għandu jkun hemm appoġġ aktar konkret across the board.  

Hawnhekk il-key players – u dan m’għednihx fir-rapport għax aħna m’aħniex responsabbli għall-Istati Membri – huma l-Istati Membri għax jekk se jkun hemm return procedures li jaħdmu jridu jkunu huma li jagħtu l-way tagħhom. Kif għedt fil-bidu, dan se jkun suġġett ta’ audit min-naħa tagħna imma aħna nkunu rridu nħarsu lejn ir-responsabilità tal-Kummissjoni u l-aġenziji u anke l-fondi Ewropej li jkunu ġew deployed f’dan l-eżerċizzju. Se nieqaf hawnhekk ħalli jekk hemm xi interventi jew mistoqsijiet min-naħa tal-Kumitat, jien u l-head of private office tiegħi nkunu nistgħu nweġbukom fuqhom. 

IĊ-CHAIRPERSON: Grazzi, Sur Brincat. Il-Ministru Carmelo Abela għandu impenn ieħor u għalhekk se nsejjaħ lilu l-ewwel sabiex jagħmel il-mistoqsijiet. 

ONOR. CARMELO ABELA (Ministru għall-Affarijiet Barranin u Promozzjoni tal-Kummerċ): Grazzi, Sur President, u nirringrazzja wkoll lis-Sur Brincat tar-rapport tiegħu. Aktar milli mistoqsijiet jien xtaqt nagħmel xi kummenti. L-ewwel nett, naħseb li jkun għaqli li kull Stat Membru tal-EU jħares lejn dan ir-rapport u jara fuq bażi nazzjonali x’jista’ jtejjeb mill-operat tiegħu fejn jiddependi mill-pajjiż individwali. 

IS-SUR LEO BINRCAT: Aħna hekk qed nappellaw li jsir. 

ONOR. CARMELO ABELA: U jien qed ningħaqad f’dan l-appell. Il-punt l-ieħor dwar kif qegħdin jintużaw il-flus li ġejjin b’mod ċentrali mill-EU u jekk humiex jintużaw b’mod għaqli jew le, naħseb li hija ħaġa tajba u ta’ min ifaħħarha u dak huwa l-iskop tal-Qorti Ewropea tal-Awdituri li jħarsu lejn kemm qed inkunu mhux biss effettivi fil-flus li nonfqu imma jekk setax isir użu aħjar minnhom. Filwaqt li fil-preżentazzjoni ntqal ċar li l-Qorti tal-Awdituri ma tidħolx fil-policies, irridu npoġġu l-melħ fuq il-ferita u l-ferita hija l-fatt li m’hemmx qbil bejn l-Istati Membri fuq policy waħda komuni fejn jidħol l-ażil.  Dik hija l-ewwel u l-ikbar problema. Jekk aħna internament fi ħdan l-EU m’aħniex se naslu għal xi forma ta’ qbil li b’mod ħolisitku jkun hemm approach wieħed u qbil bejn 28 jew 27 pajjiż kemm inkunu, ċertament li se jibqa’ jkollna l-istess findings fis-snin li ġejjin. Ma naħsibx li nistgħu nimxu wisq jekk ma jkunx hemm dan it-tip ta’ qbil. 

Nixtieq nitkellem ukoll dwar l-issue tar-ritorn. Il-proċedura li tintuża għar-ritorn tagħmilha impossibbli li jiġu ritornati n-nies minkejja s-sentenzi li jingħataw skont il-proċeduri li jintużaw fuq livell nazzjonali, għax hemm proċeduri differenti kif wieħed jiddeċiedi li persuna għandha dritt għal xi forma ta’ refuġju jew ta’ protezzjoni u persuna oħra m’għandhiex.  Apparti mill-fatt li s-sistema tippermetti li immigrant li ma jingħatax protezzjoni jerġa’ japplika u jipprova jtawwal iż-żmien f’dak il-pajjiż, l-istess sistema hija twila u tqila wisq biex jirnexxielna nibagħtu lil xi ħadd lura fil-pajjiż ta’ oriġini tieħu għax, jew il-Kummissarju tar-Refuġjati, jew il-qorti tkun qatgħetha li dik il-persuna m’għandhiex dritt ta’ protezzjoni. 

Mill-esperjenza tiegħi ta’ sentejn u nofs bħala ministru għall-intern – u naħseb li l-President tal-Kumitat, li wkoll kien ministru għall-intern, jista’ jaqsam l-istess ħsebijiet – nista’ ngħid li meta pajjiż jiġi biex jibgħat lil xi ħadd lura jsib muntanja li impossibbli titla’ magħha. Allura jien nifhem dak li ntqal fil-preżentazzjoni għax huwa stat ta’ fatt li jista’ jkollna ħsieb li nibagħtu numru, imma mbagħad in-numru li fil-fatt jintbagħat ikun ħafna inqas u r-raġunijiet huma li dawn jintilfu along the way. To start with trid il-permess mill-pajjiż tal-oriġini, li f’ħafna minnhom hemm problemi politiċi, id-dokumenti ma jaslux jew idumu ma jaslu, u sadanittant l-immigranti jkunu marru xi mkien ieħor u diffiċli li ssib fejn ikunu. 

Rigward iċ-ċentri nista’ ngħid li fi żmien il-Presidenza ta’ Malta tal-EU jien, flimkien mal-kummissarju responsabbli, mort inżur ċentru simili fil-Greċja fejn dak iż-żmein kien qed isir titjib, però infurmat li wara, l-affarijiet inbidlu anke minħabba n-numri esaġerati f’post fejn suppost jilqa’ ħafna inqas nies. Jiġifieri din hija wkoll kwestjoni ta’ riżorsi, liema riżorsi jiġu kemm mill-pajjiż innifsu kif ukoll mill-pajjiżi l-oħra li jippruvaw jgħinu mill-aħjar li jistgħu. U hawnhekk m’iniex qed nitkellem fuq riżorsi neċessarjament finanzjarji imma anke fuq riżorsi umani. Jien niftakar li aħna konna nippermettu li xi uffiċjal jew tnejn jgħinu fl-Italja u fil-Greċja, u konna nagħmlu hekk b’sagrifiċċju għalina stess għax aħna kellna bżonn aktar uffiċjali biex inkomplu nipproċessaw l-applikazzjonijiet tagħna stess. Però minħabba li jien kont inħoss li għandna nikkontribwixxu, konna nibagħtu uffiċjal l-Italja u ieħor il-Greċja, imma konna nagħmlu dan b’sagrifiċċju biex ngħinu lit-Taljani u lill-Griegi fl-ipproċessar, jiġifieri dan kien a skapitu tagħna stess, għax ovvjament minn fejn taqta’ joħroġ id-demm. 

L-aħħar ħaġa li nixtieq insemmi hija li tajjeb li f’xi mument il-qorti tħares lejn il-flus li l-EU qiegħda talloka u tinvesti f’pajjiżi terzi. Aħna nafu li apparti l-aspett intern ta’ kif niġġestixxu l-immigrazzjoni fi ħdan l-EU hemm ukoll l-aspett estern, li jmur mal-ġestjoni u anke parti mill-immaniġġjar tal-immigrazzjoni, li bla tlaqliq ngħid li fil-maġġoranza kbira tal-każi hemm qbil dwar kif wieħed għandu jimxi f’dan ir-rigward. Però naħseb li hemm bżonn li nimplimentaw aktar b’ħeffa dak li qed naqblu fuqu, jiġifieri jekk qegħdin nitkellmu fuq investiment f’pajjiżi terzi, primarjament fl-Afrika minn fejn ġejja l-immigrazzjoni, irridu nistaqsu jekk dan hux qed isir b’ħeffa biżżejjed biex mhux nibqgħu nitkellmu li rridu naqblu imma nibdew naraw ir-riżultati. Barra minn hekk, naħseb li tajjeb ukoll li jsir xi forma ta’ awditjar fuq dawn il-miljuni ta’ ewro kollha, jekk mhux biljuni, li nsemmu, mhux għax għandi xi suspett li qed jintnefqu ħażin, far from it, imma għax naħseb li l-ewwel nett irridu naqblu fuq kemm hu l-ammont li l-EU b’mod ċentrali qed talloka għal dan il-punt u, it-tieni biex naraw jekk hux meħtieġ li ċerti riżorsi jiġu allokati f’ċerti pajjiżi u mhux f’pajjiżi oħrajn fejn forsi qed ikun hemm inqas riżultati, jew inkella jkun hemm pajjiżi fejn bdew jidhru r-riżultati u allura jkun tajjeb li ndawru ħarsitna lejn pajjiżi oħrajn fejn forsi m’aħniex inġibu daqshekk riżultati mingħandhom. 

Jien naħseb li filwaqt li xorta għad għandna sfida fil-qasam tal-immigrazzjoni, in-numri llum huma aktar manageable milli qatt kienu qabel.  Jiġifieri ngħidu x’ngħidu, għalkemm forsi naraw il-problemi anke mill-aspett lokali, in-numri naqsu minn dak iż-żmien li ġustament semmejt inti, Sur Brincat, fejn l-Italja u l-Greċja kellhom ħafna aktar pressjoni milli għandhom illum. U dan jista’ japplika għal kulħadd, però ovvjament hawn Malta nħossu tagħna. Aħna l-iżgħar pajjiż tal-EU u qegħdin nagħtu kontribut aktar milli nifilħu, u allura aħna naraw l-isfida tagħna bħala sfida kbira, u hekk fil-fatt hu. Għalhekk huwa importanti li l-pajjiżi l-oħra tal-Unjoni Ewropea ma jarawhiex biss bħala problema tal-pajjiż li qiegħed fil-fruntiera imma juru solidarjetà kif għandu jkun. Għal dan il-għan forsi għada pitgħada l-Qorti Ewropea tal-Awdituri tħares ftit lejn l-aspett estern u l-fondi li qed jintnefqu hemmhekk u forsi jkun hemm awditjar tagħhom f’sens ta’ kif nistgħu mill-fondi li qed jiġu allokati nieħdu aktar riżultati. 

Finalment, nirringrazzjak tar-rapport li għamiltu għax naħseb li għandu jgħina, kemm bħala pajjiżi individwali u anke b’mod kollettiv, u nirringrazzjak talli qsamt magħna dan ir-rapport u l-ħsebijiet tiegħek. 

IĊ-CHAIRPERSON: Hawn aktar kummenti? Ma jidhirx li hawn u għalhekk nistieden lis-Sur Brincat sabiex iwieġeb. 

IS-SUR LEO BRINCAT: L-ewwel nett, Ministru, nirringrazzjak talli inti stess semmejt il-ħtieġa li l-Istati Membri jħarsu lejn dan ir-rapport għax aħna, għalkemm m’aħniex organizzazzjoni politika, nittamaw li r-rakkmandazzjonijiet tagħna non-politiċi jingħataw aktar attenzjoni mid-diriġenza politika tal-Istati Membri milli kieku ġejjin mingħand xi forza politika għax jekk hija forza politika forsi wieħed jgħid li għandha l-aġenda tagħha imma l-fatt li aħna qed nippruvaw inkunu kemm jista’ jkun newtrali, kif inhu d-dover tagħna, naħseb li għandu jwassal biex a non-political report with non-political recommendations jingħata political consideration by the political decision makers. Ħadt gost li qed tagħmel dan l-appell għax proprju llum kien hemm ġurnalista li staqsietni jekk Malta għandhiex tħares lejn dan ir-rapport. Il-ġurnalisti jistaqsu għaliex Malta mhijiex fir-rapport u aħna nispjegawlhom li f’Malta m’għandniex hotspots, għalkemm għandna l-problemi tal-immigrazzjoni, u ngħidulhom ukoll li mhux biss Malta imma l-Istati Membri kollha għandhom iħarsu lejn dan ir-rapport irrispettivament mill-fehmiet tagħhom. At the end of the day x’jieħdu on board boils down to one single issue, li m’għandha x’taqsam xejn mar-rapport innifsu, li hija political goodwill. Jekk ma jkunx hemm din il-political goodwill frankament dawn ikunu just platitudes and exaltations. Qed inkun realistiku u down to earth. Min-naħa tagħna, għalkemm nistgħu ngħidu li “Policy A” ma ħadmitx, ma nistgħux ngħidu li hemm bżonn policy ġdida u ngħidu x’inhi għax imbagħad inkunu dħalna fil-policy making. 

Napprezza l-interess li hemm li jkun hemm aktar rapporti. Kultant issirilna kritika li għandna wisq rapporti fuq l-immigrazzjoni, u r-raġuni hi mhux għax ma jridux jisimgħu fuq l-immigrazzjoni imma bħala Qorti konna nipproċessaw 22 rapport kull sena, u llum, minkejja li ma żidniex ħafna riżorsi umani, qed nipproduċu 35 rapport imma għandna ħames chambers, jiġifieri jekk f’daqqa waħda tiddeċiedi li you overload bl-immigrazzjoni meta għandek tant issues li qegħdin jitolbu audit ... Aħna m’għandniex il-capacity li nagħmlu aktar minn 35 audit report,  u għalkemm hemm ix-xewqa li nħarsu lejn aktar issues ta’ immigrazzjoni, speċjalment billi għandna żewġ works in progress li se jiġu ppubblikati fil-bidu tal-2021, ma naħsibx li nkun onest magħkom jekk ngħidilkom li fis-sena  jew sena u nofs li ġejjin huwa likely li nħarsu lejn issues ġodda fil-qasam tal-immigrazzjoni. 

Ministru, inti semmejt problemi li jkunu qegħdin jittaffew u problemi ġodda li jqumu. Ħalli nagħtikom eżempju prattiku ta’ xi ħaġa li kienet tajba fuq il-karta u li fil-bidu tat riżultati konkreti u li issa ħolqot problemi ġodda. Qed nirriferi għall-EU-Turkey Agreement. L-EU-Turkey Agreement, li fuq il-karta diffiċli ssiblu żball għalkemm fid-dettall tista’ ssib xi tmaqdar imma bħala prinċipju kien tajjeb ħafna, fil-bidu ħalla riżultat pożittiv ħafna tajjeb għax ra l-arrivals jonqsu sostanzjalment, imma appena ngħalqet ir-rotta tal-Balkani l-pressjoni fuq dawn il-hotspots bdiet tikber u s-sitwazzjoni hemmhekk marret mill-ħażin għall-agħar, iżjed u iżjed meta l-Greċja ddeċidiet – u m’iniex qed nikkritika l-Griegi imma qed ngħid stat ta’ fatt – li l-mainland ma taċċettax nies mill-hotspots u allura l-hotspots saru verament hotspots in more ways than one. Allura hemmhekk kien hemm ċerta konsegwenza minħabba din is-sitwazzjoni. 

Il-kwestjoni tal-fondi hija xi ħaġa li lilna tinteressana għax hija l-aktar qasam fejn inħossu li għandna nitfgħu l-lenti tagħna għax fl-aħħar mill-aħħar aħna m’aħniex policy auditors imma financial auditors. Fil-fatt sibna li l-kriterji min-naħa tal-Kummissjoni fejn tidħol l-allokazzjoni tal-fondi tal-AMIF, mhumiex ċari u allura għandek fondi li suppost qegħdin għall-emerġenza li f’ċerti każi jiġu allokati jew utilizzati għal affarijiet purament amministrattivi, xi ħaġa li żgur tmur lil hinn mill-iskop tagħhom. Naħseb l-aktar weakness li hemm fil-katina kollha hija l-kwestjoni tal-qafas tal-moniteraġġ tal-performance. Jekk mhux se jkun hemm moniteraġġ effettiv min-naħa tal-Kummissjoni u l-aġenziji, ma tistax tiżgura li l-flus allokati għal proġetti finanzjarji jkunu qed jintnefqu kif suppost. Jekk ma jkunx hemm lanqas indikaturi tal-ouput u l-eżitu, jekk lanqas biss hemm miri u linji ċari ... Jien naħseb li minn hemm irridu nibdew, li jiġu almenu ssettjati, if not binding targets, objective targets. Nerġa’ ngħid li l-objectives kollha huma tajbin imma li ma jkollokx miri huwa agħar milli ma tilħaqx il-miri għax tkun qed titkellem fil-baħħ. Għalhekk qed ngħidu li hemm bżonn moniteraġġ qawwi u rapporti aktar intensivi tal-eżiti li nksibu mill-proġetti finanzjarji. Pereżempju, aħna nemmnu li anke għall-Multiannual Financial Framework (MFF) il-ġdid għandu jkun hemm indikaturi aktar ċari kif jitfasslu u jitkejlu l-affarijiet. Qed nisħqu wkoll dwar il-bżonn li l-Kummissjoni timplimenta miżuri li jiżguraw il-kumplimentarjetà u l-kordinazzjoni aħjar, mhux bejn l-AMIF u l-Kummissjoni, imma bejn l-AMIF, l-EASO, u l-Frontex għax jekk dawn mhumiex qegħdin jimxu skont ir-remit tagħhom di natura, taf li se jkollok problemi. Dan se japplika kemm għall-qasam li semmejt tajjeb inti, Ministru, jiġifieri l-qasam tar-ritorn furzat, kif ukoll fl-appoġġ lill-awtoritajiet kompetenti fil-qasam tal-ażil. 

Pereżempju, waħda mill-problemi li qed ikun hemm min-naħa tal-EASO hija li jibagħtu nies for a short-term engagement. Ma jistax ikollok lil xi ħadd qed jagħmel assignment ta’ sitt xhur biss, imma jrid ikun hemm għal durata itwal biex jilħaq jidra l-post u jkollu grasp tal-affarijiet. Fil-bidu għedt li kultant Frontex deploys people where they are least needed. Hemm mismatching bejn il-human resources deployed and the needs on the ground, u dan, fl-opinjoni tagħna qed iwassal għal ċertu tberbiq ta’ flus.  Hemm bżonn li l-EASO jaġġustaw – u qed ngħidu dan b’mod diplomatiku – il-mudell ta’ kif jistazzjonaw l-esperti tagħhom biex jindirizzaw l-affarijiet b’mod aktar effettiv. 

Konklużjoni Nru 160 tar-rapport tgħid li l-Greċja u l-Italja huma fost l-Istati Membri li ma ħadux vantaġġ sħiħ mill-potenzjal tal-Frontex għall-operazzjonijiet tar-ritorn. Ministru, inti għedt tajjeb li Malta kienet kważi ftit aktar ġeneruża milli kien meħtieġ – u dan huwa l-uniku post fejn tissemma Malta fir-rapport – u filwaqt li m’iniex qed nikkritika lil Malta li qed tagħmel hekk, f’paġna 22 tar-rapport hemm l-istatistika dwar “relocated migrants as a percentage of Member States’ legal commitment to relocate” –  dawk il-famużi 98,000 li kellhom jiġu relocated – u fiha jidher li Malta hija t-tieni l-iktar waħda li kienet lesta li tieħu iktar mill-100% obbligation tagħha, u fil-fatt qiegħda ftit inqas minn 130% filwaqt li l-Irlanda qabżet il-160%. Ovvjament aħna semmejna biss iċ-ċifra, imma kemm ġew returned ma nafux għax dak forsi jirriżulta mill-audit tar-returns policy li għad irridu nagħmlu.  Dan qegħdin insemmuh biss bħala ċifra ta’ statistika u mhux biex nagħtu interpretazzjoni tal-fatti min-naħa tagħna. 

Il-Ministru semma wkoll id-diffikultà tat-tħaddim tar-returns policy. Aħna ppruvajna nidentifikaw ir-raġunijiet li wasslu għal-low returns min-naħa tal-Greċja u min-naħa tal-Italja u sibna li hemm tmien fatturi ewlenin – għalkemm persważ li hemm oħrajn – li huma: length of asylum process; missing links between asylum and return procedures which are obstructing coordination and information sharing; the absence of robust and integrated return case management systems; no mutual recognition and no systematic recording of return decisions in the EU itself; the absconding and difficulty in locating returnable migrants including the tracking of voluntary departures; the insufficient capacity of pre-removal detention centres; the difficult cooperation with migrants’ third countries of origin; and the low performance of the Assistant Voluntary Return and Reintegration (AVRR). Dan jikkonferma dak li qal il-Ministru dwar id-diffikultajiet li qed jinqalgħu. Jekk mingħalina se noffru bakketta maġika nkunu qed inkunu prużuntużi u nkunu morna lil hinn mir-remit tagħna, u allura aħna ngħidu biss li dawn żgur li jridu jiġu indirizzati. Jekk jiġux indirizzati jew le mhijiex kwestjoni ta’ passing the buck imma mhuwiex il-kompitu tagħna u aħna ma nistgħux immorru lil hinn mir-remit tagħna għax inkunu qed niksru t-trattati li aħna marbutin bihom. L-aspett finanzjarju bla dubju ta’ xejn huwa aspett importanti ħafna, u l-appell tagħna fir-rapport huwa li hemm bżonn aktar sinerġija bejn kull istituzzjoni li għandha aċċess għall-fondi Ewropej. Jekk kulħadd se jibqa’ bit-turf area tiegħu u mingħajr koordinazzjoni bejniethom … Pereżempju, huwa importanti li l-Frontex taħdem aktar mill-qrib mal-EASO, ma tistax taħdem in isolation. Illum qegħdin f’sitwazzjoni fejn ħafna nies għadhom ma jafux eżattament kif se tiżviluppa l-Frontex. Hemm min qed jistaqsi kif waslu għall-famuża ċifra ta’ 10,000 li se jimpjegaw u jekk din kenitx deċiżjoni politika. Għaliex mhux 999, jew għaliex mhux 10,001? Sar xi strength weaknesses opportunities and threats (SWOT) analysis meta l-Frontex iddeċidiet li tespandi? Tiltaqa’ magħhom, u għalkemm ma ngħidx li minn widna jidħol u mill-oħra joħroġ, tibqa’ b’ħafna mistoqsijiet. Nittamaw li forsi jkun hemm aktar dawl fuq dawn l-aspetti tal-audit li qed nagħmlu fuq il-Frontex u fi stadju ulterjuri l-kwestjoni tar-returns policy. 

IĊ-CHAIRPERSON: Hawn aktar rimarki? Ma jidhirx li hawn għalhekk nistgħu ngħaddu għar-rapport l-ieħor li għandna fuq l-aġenda. 















PREŻENTAZZJONI MIS-SUR LEO BRINCAT, MEMBRU TAL-QORTI EWROPEA TAL-AWDITURI, DWAR IR-RAPPORT ANNWALI U R-RAPPORT FUQ L-ATTIVITAJIET TAL-QORTI EWROPEA TAL-AWDITURI GĦAS-SENA 2018

IS-SUR LEO BRINCAT: Nistgħu ngħaddu għall-parti amministrattiva. Hawnhekk se nipprova nkun fil-qosor ukoll imma nħossni fid-dmir li, kif inhu l-obbligu tagħna, nagħti rendikont tar-rapport annwali u anke tal-ħidma li saret min-naħa tagħna. 

Quddiemkom diġà għandkom kopja tal-ktejjeb li jelenka l-punti ewlenin li joħorġu mid-dettalji u l-konklużjonijiet tar-rapport annwali. Dan, ovvjament, b’rispett sħiħ lejn l-obbligi tagħna tat-trattati. Dan ir-rapport qed jiġi ppubblikat fi żmien li jidhrilna li huwa kruċjali u importanti għax aktar kmieni din is-sena ġie elett Parlament Ewropew ġdid u fil-ġejjieni qarib mistennija tinħatar il-Kummissjoni Ewropea ġdida, apparti mill-fatt li għandna tmexxija tal-Kunsill Ewropew ġdida. Kull sena nawditjaw id-dħul u l-infiq tal-EU filwaqt li neżaminaw jekk il-kontijiet annwali humiex affidabbli u jekk it-transazzjonijiet tal-introjtu u tal-infiq jikkonformawx mar-regoli. Jidher ċar li hemm impenn u rieda qawwija biex jintlaħaq ftehim dwar il-qafas finanzjarju u l-MFF għas-snin 2021-2027. Jekk tistaqsuni x’naħseb fuq livell prattiku ngħid – u din hija opinjoni personali tiegħi mhux tal-Qorti – li qabel konna qed nittamaw li kollox isir issa, imbagħad bdejna nittamaw li ssir waqt il-Presidenza tal-Kroazja, u llum tiltaqa’ ma’ ħafna nies u jgħidulek li l-possibilità hija li dan ma jiġix approvat ħlief taħt il-Presidenza Ġermaniża. Aħna nixtiequ li jekk jista’ jkun jiġi approvat malajr ħalli l-fondi jiġu utilizzati u jiġu allokati kemm jista’ jkun malajr biex l-affarijiet ma jaqgħux lura. Imma this is beyond our remit. 

Nerġa’ ngħid li aħna ma nistgħux niddettaw lill-Unjoni kif għandha tindirizza dawn l-affarijiet imma nistgħu – u għamilnieha – nressqu l-osservazzjonijiet tagħna dwar il-proposti leġiżlattivi tal-Kummissjoni Ewropea. Ħafna nies jistaqsu kemm hija importanti r-rata tal-affidabilità, jiġifieri l-error rates, tal-fondi Ewropej li jkun hemm. Hija importanti għax minnha tkun taf jekk il-fondi humiex jiġu deployed b’mod effiċjenti jew le b’mod ġeneriku, għax aħna nibbażaw fuq is-samples ukoll. Kien hemm żmien fejn iċ-ċifra kienet tkun ta’ 5% jew aktar, imma din illum niżlet għal 2.6%, għalkemm fejn jidħol il-Cohesion Fund – li nafu li huwa xi ħaġa importanti għal pajjiżna, hemm min hemm fil-Gvern – għadu għoli għax l-error rate qiegħda madwar 5% u allura dan jista’ jintuża ħafna for leverage minn kulmin għandu xi interess li jnaqqas l-allocation of Cohesion Funds lil dawk li l-aktar iriduhom għax jgħidulek li m’hemmx biżżejjed sodezza fil-mod kif qed jiġu osservati l-affarijiet. Dak li jqawwilna qalbna huwa li filwaqt li sa tliet snin ilu, meta konna noħorġu r-rapport annwali, konna nagħmlu adverse report, issa mxejna pass ‘il quddiem għalkemm huwa kkwalifikat, imma aħjar ikollok rapport kwalifikat milli jkollok xi ħaġa li hija kompletament avversa. Imma ovvjament dan bħal meta għandek flixkun jew tazza nofshom mimlija, ikunu wkoll nofshom vojta. 

Ir-raġuni għalfejn għadna ma wasalniex fejn nixtiequ hija li kien hemm żieda sinifikanti fil-claims għall-pagamenti għall-fondi strutturali ta’ investiment Ewropej filwaqt li l-assorbiment tal-fondi kompla għaddej aktar bil-mod milli kien ippjanat u allura dak jitfa’ lura l-ipproċessar tagħhom. Ovvjament aħna niġbdu l-attenzjoni għal dawn ir-riskji imma aktar minn hekk ma nistgħu nagħmlu xejn. Fuq nota pożittiva nista’ ngħid li l-Kummissjoni Ewropea implimentat 75% tar-rakkmandazzjonijiet tagħna bis-sħiħ jew fil-biċċa l-kbira tagħhom, li naħseb li hija ċifra tajba ħafna. Kultant ikun hemm min jistaqsina jekk aħna nidħlux fuq każi ta’ frodi. Aħna m’aħniex il-European Anti-Fraud Office (OLAF) fejn fil-fatt jiġu tackled il-każijiet ta’ frodi. Fil-fatt jekk jersaq każ quddiemna fuq allegat frodi ngħadduh dritt għand l-OLAF, li lanqas għandhom l-obbligu li jinfurmawna bl-eżitu tal-investigazzjonijiet tagħhom. Għal dawk li huma każi ta’ frodi suspettati – u nenfasizza l-kelma “suspettati” għax jista’ jirriżulta li ma jkunux – matul l-2018 ressaqna disa’ quddiem il-Kummissjoni nnifisha. Tajjeb ngħidu li madwar żewġ terzi tal-baġit jintnefqu taħt dik li hija magħrufa bħala ġestjoni kondiviża, shared management, fejn huma l-Istati Membri individwali li jiġġestixxu l-fondi u jimmaniġġjaw l-infiq f’konformità mad-dritt tal-EU u dak nazzjonali. 

L-aktar li kkonċentrajna fl-audit tagħna kien fuq riżorsi naturali, fil-fatt dan kien jammonta għal 48% tax-xogħol li għamilna, 20% kien fuq il-koeżjoni u 15% kien fuq il-kompetittività. Sibna, kif għedt aktar kmieni, li l-aktar li kien hemm żbalji kien fil-qasam tal-koeżjoni fejn hemmhekk, il-livell ta’ żbalji kien id-doppju tal-medja tal-infiq fl-oqsma l-oħra. 

L-istess bħas-sena ta’ qabel, komplejna bil-proġett pilota biex nersqu lejn dak li jissejjaħ a new single audit approach, u dan ifisser li nkunu qegħdin niffurmaw l-opinjoni tagħna tal-audit abbażi tad-dikjarazzjoni tal-immaniġġar u kontroll tal-fondi min-naħa tal-Kummissjoni Ewropea nnifisha. Sal-lum, dan għamilnieh fil-qasam tal-koeżjoni, u l-intenzjoni tagħna hija li kemm jista’ jkun indaħħlu trasparenza fl-istituzzjonijiet Ewropej, però jiddispjaċini ngħid li kellna problemi kbar mal-European Central Bank (ECB) għax dawn kienu qegħdin iżommu ħafna lura milli jagħtuna l-feedback neċessarju. Allaħares kellu jkun hemm xi gvern f’xi pajjiż membru tal-Unjoni Ewropea li jittratta lill-awditur ġenerali b’dak il-mod; daħħluna f’kamra, a dark room, fejn lanqas stajna nieħdu noti u konna kważi bl-istopwatch ta’ kemm nistgħu ndumu nħarsu lejn l-affarijiet. Aħna dehrilna li din kienet xi ħaġa drakonjana u totalment mhijiex aċċettabbli, qajjimnieha pubblikament f’diversi issues, u iġbed minn hawn u iġbed minn hemm wasalna biex għamilna a memorandum of understanding u issa jidher li suppost dawn il-black spots għandhom jiġu indirizzati, almenu hemm xi ħaġa binding, imma, nerġa’ ngħid – u m’iniex qed ngħidha biex niskolpa n-nuqqasijiet tal-Gvernijiet Ewropej vis-à-vis l-awdituri – ma nistgħux nippretendu li ngħallmu lill-Istati Membri kif għandhom iġibu ruħhom mal-awdituri ġenerali tagħhom jekk l-EU għandha istituzzjonijiet ewlenin bħall-ECB li jistma lill-Qorti tal-Awdituri kif stmaha sa ftit xhur ilu. Qed ngħid dan pubblikament għax saru statements pubbliċi lill-President u mhu qed nagħmel l-ebda shooting from the hip biex nagħmilha ta’ xi… 

IĊ-CHAIRPERSON: Il-Ministru Edward Scicluna. 

ONOR. EDWARD SCICLUNA (Ministru għall-Finanzi): Interessanti din għax jien kont rapporteur fuq ir-rapport fejn neżaminaw, mhux bħala awdituri imma mill-Parlament Ewropew, il-Bank Ċentrali Ewropew u nista’ ngħid li kont stmat ferm differenti, ma poġġewni fl-ebda kamra mudlama, anzi trattawni l-estrem l-ieħor b’ikla tajba fil-kamra tal-President. Imma forsi kien President differenti. Jiġifieri skont kif teħodha, però r-rimarka tiegħek hija interessanti. 

IS-SUR LEO BRINCAT: Kellna problema fuq livell differenti għax kienu iktar open magħna mal-European Investment Bank (EIB). Kif tafu l-EIB huwa parti integrali mill-arkitettura tal-EU, iżda l-arranġamenti tal-obbligu tar-rendikont tagħhom huma differenti. Attwalment l-operazzjonijiet tal-EIB, li mhumiex iffinanzjati mill-baġit tal-EU iżda li jaqgħu taħt l-istess oġġettivi tal-EU, teknikament ma jaqgħux taħt il-mandat tal-awditjar tagħna. Dan ifisser li aħna bħala Qorti ma nistgħux nipprovdu stampa sħiħa tar-rabta bejn l-operazzjonijiet tal-grupp tal-EIB u l-baġit tal-EU. Ħafna drabi jkun hemm min jistaqsi x’rabta hemm bejn l-EIB u l-baġit tal-EU, u aħna ngħidulhom li mhux ma nixtiequx ngħidulhom imma ma nistgħux ngħidulhom għax lanqas għandna treaty rights li nagħmlu audit tal-EIB għar-raġunijiet li għadni kif semmejt. Issa hawnhekk irrid inkun ġust u ngħid li mhijiex l-EIB li tagħmel gate keeping imma hija l-arkitettura tal-affarijiet kif inhuma. 

Nista’ ngħid li l-problemi mal-ECB ilhom hemm għal ħafna snin passati. Fuq nota pożittiva rrid ngħid li llum hemm istituzzjoni – li lanqas jien ma kont smajt biha – bl-isem ta’ The Global Audit Leadership Forum (GALF), li ġġib flimkien it-tmexxija tal-awditjar f’ħafna kontinenti li s-soltu ma jkollniex kuntatt magħhom; ir-Repubblika Popolari taċ-Ċina, il-Federazzjoni Russa, il-Ġappun, eċċ. B’kollox hemm madwar 20 body tal-awditjar li huma ekwivalenti għall-NAO tagħna. Ospitajna laqgħa magħhom u minn dakinhar saħħaħna ħafna l-impenn tagħna magħhom, u b’riżultat ta’ dan se jkollna anke exchanges ma’ uħud mill-auditing bodies li ħadu sehem f’din il-konferenza. Ilqajna wkoll fis-sede tagħna simpożju internazzjonali ta’ jumejn dwar il-finanzjament pubbliku tal-parlamenti fl-Ewropea, bil-għan li niddiskutu l-awtonomija tagħhom u nistudjaw is-sistemi baġitarji tal-Istati Ewropej. Għall-ewwel darba ġie ppreżentat rapport speċjali tagħna bħala Qorti fl-Ecofin fuq livell ministerjali. Il-President tagħna spiss iħobb jgħid li japprezza l-fatt li f’laqgħat tal-Ecofin inti, Ministru, diversi drabi sibt l-opportunità li tintervjeni, tistaqsi jew tindaga fuq l-affarijiet li jolqtu l-Qorti Ewropea. Sfortunatament, u l-Ministru jista’ jgħid iktar minni għax jien m’iniex membru tal-Ecofin, ma jkunx hemm ħin biżżejjed biex jitrattaw dawn l-issues meta hemm issues jaħarqu iktar li jkunu jirrikjedu l-attenzjoni tal-ministri. 

Il-presidenza, speċjalment mill-bidla li kellna fil-Presidenza tal-Qorti fl-2016, kompliet issaħħaħ l-outreach tagħha billi intensifikat iż-żjarat tagħha f’għadd ta’ Stati Membri, sabiex il-President jiltaqa’ ma’ rappreżentanti tal-Gvernijiet kif ukoll sabiex jieħu sehem f’laqgħat ta’ livell għoli. Dan qed nagħmluh mhux biex ngħollu l-profil tagħna imma biex nippromwovu x-xogħol tal-Qorti sabiex tkompli tgħin anke lill-istituzzjonijiet u l-korpi tal-EU biex jamministraw il-finanzi tal-istess Unjoni b’mod sod u ekonomiku. Proprju ftit tal-ġimgħat ilu kellna l-konferma tal-President għat-tliet snin li ġejjin wara elezzjoni interna li saret. 

Mill-istħarriġ li għamilna ħareġ ċar li r-rapporti speċjali tagħna, li huma l-audits, huma l-prodotti ewlenin tagħna f’terminu ta’ preżenza fil-midja. Qabel konna nagħmlu konferenza stampa fejn forsi kien ikun hemm erba’ persuni preżenti, u wara ma ssib xejn fil-ġurnal innifsu, imma meta ppubblikajna dan ir-rapport, mhux kredtu tiegħi imma kredtu tas-suġġett għax kif issemmi migration ovvjament it strikes a chord, żammejna track tal-feedback jew riferenzi li kien hemm u sibna li globalment kien hemm ‘il fuq minn elf riferenza fil-midja internazzjonali inkluż anke fl-Istati Uniti, li permezz tal-aġenzija tal-aħbarijiet għamlu sommarju tar-rapport. B’hekk l-outreach tal-Qorti jkun qed jinfirex. Biex inkun onest, iktar hemm ċans li tasal b’rapport fuq suġġett topiku, jew sensittiv, jew kontroversjali milli b’rapport annwali, li huwa rapport ta’ natura amministrattiva. Anke l-online following tagħna żdied ħafna. 

Rigward is-settur tal-ġeneru aħna konna kkritikati bħala li konna waħda mill-iktar gender unfriendly organisations, imma l-bilanċ tagħna bejn is-sessi qed jitranġa ħafna, u anke r-rappreżentenza tan-nisa fil-Qorti – għalkemm minn dan il-lat ma nistgħux nikkontrollaw aħna għax kull Stat Membru jagħżel hu lil min jinnomina – saret waħda qawwija ħafna. Għalhekk, anke fuq livell ta’ membri, il-gender imbalance qed jiġi indirizzat, biss aħna bqajna impenjati biex insaħħu kemm nistgħu l-iżbilanċ li kien jeżisti. 

Iktar kmieni din is-sena kellna ġurnata ta’ laqgħat mal-President Junker u l-Kummissarji Membri kollha tal-Kummissjoni Ewropea ġewwa Brussell, fid-dawl tal-fatt li aħna l-awdituri esterni tal-istess Kummissjoni. Dan huwa avveniment annwali u ovvjament kien l-aħħar wieħed tax-xorta tiegħu mal-Kummissjoni li se ttemm il-ħatra tagħha. 

Ir-rapport annwali tal-Qorti dwar l-implimentazzjoni tal-baġit għas-sena finanzjarja jagħmel xi riferenzi għal Malta u jien inħossni fid-dmir li nsemmihom. L-ewwel nett isemmi li r-rati ta’ assorbiment tal-fondi kienet iktar baxxa fis-sena finanzjarja 2018. Irrid ngħid li l-problema tal-assorbiment tal-fondi hija waħda right across the board u meta ppruvajna nanalizzaw kemm kien hemm Stati li ma kellhomx il-full absorbtion li kien mistenni minnhom, sibna li b’kollox kien hemm 23 Stat Membru. Dan kien dovut għall-fatt li r-ritmu tal-implimentazzjoni mexa iktar bil-mod milli kien antiċipat fl-ewwel snin tal-MFF attwali, u allura r-rata ta’ implimentazzjoni kumulattiva għadha sinifikament lura meta mqabbla ma’ dak tal-MFF preċedenti. Apparti minn dan kollu, ir-rapport elenka wkoll li dan l-assorbiment baxx tal-fondi kkontribwixxa għal żieda tal-impenji pendenti. Hemm ukoll issue pendenti, li naħseb li wħud minnkom familjari magħha għax qamet anke f’kuntest parlamentari, li tikkonċerna dawk li jgħidulhom il-points of traditional own resources, magħmulin primarjament minn dazji doganali. 

Dan huwa rigward xi nuqqasijiet fil-kontrolli interni fil-ġbir ta’ dazji dovuti. Il-Kummissjoni tat iż-żmien lill-awtoritajiet rispettivi biex jindirizzaw dawn in-nuqqasijiet sabiex imbagħad tkun tista’ tneħħi dawn ir-riżervi wara li tkun ittieħdet azzjoni xierqa. Dan qed jirrelata għall-issue li kien hemm, li kienet anke fil-gazzetti lokali, dwar l-ammont korrett ta’ VAT fuq il-provvediment tal-jottijiet. Tgħidulix għaliex, imma kontra Malta, Ċipru u l-Greċja kien hemm infringement procedures, imbagħad kien hemm pajjiżi oħrajn li għandhom sistema l-istess bħal tagħna li ma kellhomx dawn l-infringement procedures kontriehom. Naturalment aħna nitkellmu biss fuq min fil-fatt intlaqat u mhux fuq min missu ntlaqat.  

Apparti minn hekk fittixna biex naraw jekk kienx hemm xi ħaġa li tolqot l-iżvilupp rurali, is-sajd, l-ambjent u l-azzjoni klimatika, imma sibna li fejn tidħol Malta – mhux aħna nkunu ddeċidejna imma jkunu ddeċidew in-nies tekniċi – l-ebda tranżazzjoni ma ġiet eżaminata għall-2018, u allura ma jien f’pożizzjoni li nsemmi xejn għax ma ġie awditjat xejn. Ngħaddi issa għall-ħidma tal-uffiċċju tiegħi fil-Qorti Ewropea. 

Bħala Membru fi ħdan Chamber 3, li hija ċ-chamber responsabbli għall-azzjoni esterna, li aħna nirriferu għaliha bħala foreign affairs, sigurtà u ġustizzja, inħtart membru rapportatur ta’ tliet rapporti speċjali tal-awditur, li huwa r-rapport li ddiskutejna llum u t-tnejn l-oħra li huma work in progress. B’rabta mar-rapport dwar l-immaniġġjar tal-immigrazzjoni żort Ateni u Ruma, kif ukoll il-hotspots ġewwa Samos u Messina. Ir-rapporti dwar l-immigrazzjoni wasslu biex kelli laqgħat informattivi mal-Kummissarju għall-Immigrazzjoni, Dimitris Avramopoulos, żjarat fil-Greċja fejn ilqtajt ma’ tliet ministri responsabbli mill-immigrazzjoni, u laqgħat ġewwa l-Italja mad-Deputat Ministru għall-Intern Molteni. Kelli laqgħat ġewwa Strasburgu ma’ għadd ta’ Membri Parlamentari Ewropej minn diversi gruppi politiċi dwar ir-rapport fuq l-immigrazzjoni, u kelli x-xorti li fost dawn kien hemm anke żewġ Membri Maltin li nzertaw membri rapportaturi, is-Sinjura Roberta Metsola u s-Sinjura Miriam Dalli, li t-tnejn kienu very forthcoming fil-laqgħat li kellna magħhom. 

B’segwitu għall-analiżi panoramika tagħna dwar l-applikazzjoni tad-dritt tal-EU fil-prattika, aħna organizzajna konferenza dwar dan is-suġġett, li tiegħu jien kont membru rappurtatur, fil-binja tal-Kumitat tar-Reġjuni fi Brussell fejn matulha ddiskutejna l-ħtieġa għat-trasparenza, l-obbligu tar-rendikont, u l-awditjar innifsu. Fuq stedina tad-Direttur Ġenerali tad-Direttorat tal-Ambjent tal-Kummissjoni, għamilt preżentazzjoni ġewwa Brussell lill-uffiċjali tad-Direttorat dwar landscape review li fiha kont membru rapportatur dwar il-moniteraġġ tal-Kummissjoni Ewropea tal-implimentazzjoni tal-infringements tagħha stess fuq Stati Membri. Ippreżentajt rapport speċjali tiegħi, li kont iddiskutejt magħkom, dwar il-Junker Plan, u f’Mejju li għadda nħtart membru ta’ steering committee diġitali tal-Qorti, u iktar tard ġejt appuntat membru alternattiv tal-Kumitat tal-Etika fil-Qorti nnifisha. F’Ġunju ħadt sehem f’konferenza organizzata mill-Qorti ġewwa Brussell bit-tema “Sustainability Reporting Forum: Trust, Transparency and the Role of Auditors”.  Apparti minn hekk, kif ċert li tiftakru, kont mistieden minnkom biex nagħmel preżentazzjoni fuq il-Junker Plan lil dan il-Kumitat Konġunt, u ta’ dan kollu nirringrazzjakom. 
Nirringrazzja bl-istess mod lill-NAO li ta’ kull sena norganizzaw magħhom, u se nkomplu nagħmlu dan, konferenza konġunta. L-aħħar waħda kienet dwar “Supreme Audit Institutions: How can they influence Governments to address citizens’ concerns”. Nixtieq nagħti ħajr lill-Membri tal-Kumitat dwar il-Kontijiet Pubbliċi ta’ dan il-Parlament li għażlu li jattendu, kif ukoll lis-Segretarju Parlamentari li kien preżenti għall-konferenza. Matul l-istess żjara kellna l-ewwel laqgħat tax-xorta tagħhom mal-Kamra Maltija tal-Kummerċ u l-Intrapriża, kif ukoll mal-Bank Malti għall-Iżvilupp dwar il-European Funds for Strategic Investments (EFSI) u l-programm InvestEU tal-Kummissjoni Ewropea u tal-EIB. F’Lulju, kif konna fid-dmir li nagħmlu, ikkordinajna żjara lill-Qorti Ewropea tal-Prim Ministru Malti, l-Onor. Muscat, li kien akkumpanjat fost oħrajn mill-Ministru għall-Affarijiet Ewropej u l-Ugwaljanza, l-Onor. Helena Dalli. Dan sar fl-istess żmien taż-żjara uffiċjali tal-Prim Ministru fil-Lussemburgu bħala l-mistieden tal-Prim Ministru Xavier Bettel. Żjara oħra fil-Qorti saret mis-Segretarju Parlamentari għall-Fondi Ewropej, l-Onor. Aaron Farrugia, waqt li kien il-Lussemburgu għall-ewwel laqgħa tal-Kunsill Ewropew. Fl-aħħar nett ninfurmakom li ftit tal-ġimgħat ilu ġejt innominat mill-Presidenza biex nirrapreżenta l-Qorti f’kollokju organizzat mill-Qorti Ġenerali tal-Ġustizzja dwar l-Isfidi fl-Era Diġitali fl-okkażjoni tat-30 anniversarju mit-twaqqif tagħhom.

Sur President, se nieqaf hawnhekk, u jekk hemm xi kummenti, osservazzjonijiet jew mistoqsijiet lest li nwieġeb mill-aħjar li nista’.

IĊ-CHAIRPERSON: Nirringrazzjak. Hawn mistoqsijiet jew rimarki? L-Onor. Clayton Bartolo.

ONOR. CLAYTON BARTOLO: Grazzi, Sur President. Sur Brincat, l-ewwel nett nirringrazzjak tal-preżentazzjoni li tagħmlilna ta’ kull sena. Għal dak li jirrigwarda l-absorbtion rate tal-fondi li għadha baxxa, taraha inkwetanti, anke għall-fatt li wasalna prattikament lejn l-aħħar ta’ dan il-programm attwali, anke meta wieħed iżomm f’moħħu ċerti diffikultajiet li hemm fl-MFF u d-diskussjonijiet li ġejjin? Kif tara li tirrifletti din, mhux bħala Malta imma b’mod inġenerali? Bħala pajjiż naf li qegħdin tajjeb, però wieħed forsi jitkellem fuq livell ġenerali. Bħal dejjem ovvjament nirrikkmanda l-outreach għax ħafna drabi x-xogħol tal-awditur ikun hemm min isibu ftit inkrepattiv, jew inkella jarah żejjed, però l-awditur qiegħed hemmhekk dejjem biex jagħti l-assigurazzjoni li hemm bżonn fuq ix-xogħol li jkun sar. Kif għedt tant tajjeb inti, l-Uffiċċju tal-Awditur Ġenerali mhuwiex qiegħed hemm biex ifittex il-frodi. Jien niftakar li l-Università konna tgħallimna li we are auditors not bloodhounds u allura din hija xi ħaġa li rridu nżommuha f’moħħna fix-xogħol tagħna u forsi ċerti nies sfortunatament ma jifhmuhiex għal kollox għax jippretendu li l-awditur dejjem se jsib xi ħaġa ħażina meta ġieli ma jkunx hemm xi ħaġa ħażina xi ssib, imma kif għedt tajjeb inti, mal-ħażin trid tgħid it-tajjeb ukoll għax inkella titlef il-kredibilità. Allura naħseb li l-outreach hija importanti li titkompla, anke biex bħala Qorti tkomplu dejjem tagħtu rendikont tax-xogħol li jkun qed isir. Fl-aħħar nett xtaqt nagħmel kumment ġenerali dwar l-infringement li hemm kontra Malta fejn jidħol il-qasam tal-yachts. Naħseb li bħala pajjiż għandna nkomplu niġġieldu u nisħqu li l-pajjiżi kollha jiġu trattati bl-istess mod fuq livell Ewropew għax ir-rimarka li għamilt inti hija ġustifikata, u ċjoè li hemm pajjiżi oħrajn li għandhom l-istess arranġament li għandna aħna iżda għal xi raġuni ma nfetaħx infringement kontriehom, meta kontra Malta, Ċipru u l-Greċja nfetaħ. Jiġifieri naħseb li għandna nkomplu niġġieldu anke bħala pajjiż f’dan ir-rigward.

IS-SUR LEO BRINCAT: Nirringrazzjak. Nibda mill-aħħar punt. Ovvjament hija prerogattiva tal-Gvern li jkompli jiġġieled dan għax aħna nistgħu biss ngħidu l-istat ta’ fatt tal-affarijiet x’inhu, imma ma nistgħux nagħmlu exhortations jew recommendations lill-Istati Membri dwar jekk għandhomx jiġġielduha jew le, però mis-sens komun, toħroġ waħedha, speċjalment jekk hemm il-perċezzjoni li forsi l-affarijiet ma mxewx ġustament mal-Istati kollha b’mod indaqs. Hemmhekk nifhem il-punt tiegħek.

Il-kwestjoni tal-outstanding funds sfortunatament aggravat ruħha fi ħdan l-EU kollha, u m’iniex qed ngħid dan biex wieħed jikkonsla. Jekk wieħed jagħmel paragun mal-2011, meta kien għad hemm l-MFF l-antik, isib li fl-EU l-problema tan-nuqqas ta’ absorbtion kienet ħafna inqas kritika milli hi llum. Illum qed nitkellmu fuq livell ta’ 30%, u fil-każ ta’ Malta qegħdin below the critical EU average imma xorta mhijiex konsolazzjoni. Aħna qed nenfasizzaw dan fir-rapport annwali nnifsu biex b’hekk, kif qal tant tajjeb il-Ministru Abela meta tkellem fuq il-fatt li r-rakkmandazzjonijiet għandu jieħu nota tagħhom kulħadd, il-membri l-oħra tal-Qorti Ewropea nittamaw li jkunu qed jenfasizzaw dan in-nuqqas anke fl-abbokkamenti li jkollhom mal-kumitati parlamentari tagħhom.  (Interruzzjonijiet) Fejn jidħol l-MFF il-ġdid aħna qegħdin daqsxejn at a loss, fis-sens li s’issa – u din hija opinjoni personali – m’għandi l-ebda garanzija li l-MFF se jibqa’ bilfors bla mittiefes. Għalkemm hemm il-proposti tal-Kummissjoni li mexjin ‘il quddiem – ilbieraħ kien hemm il-qbil fuq il-baġit tal-2020, mhux fuq l-MFF innifsu u għalhekk jien semmejt il-kwestjoni li l-MFF jista’ jiġi delayed – jien rajt statement li għamel il-Kummissarju Günther Hermann Oettinger fejn qed jistaqsi dwar ċerti nuqqasijiet li huma attribwiti għall-pajjiż li jiġi minnu u qal li ċ-ċifri fejn tidħol il-Ġermanja mhumiex korretti. Jekk qed naslu f’diffikultà ta’ interpretazzjoni ta’ dak li ġara issa, aħseb u ara kemm nistgħu naslu biex nikkonkludu dwar x’se tkun l-għamla tal-MFF! Iktar mhu se jkun hemm dewmien biex l-MFF jiġi approvat, iktar hemm il-possibilità li jista’ jkun hemm xi modifiki. Tgħiduli li forsi Malta jaqblilna għax milli qrajt fil-gazzetti ovvjament qed tagħfas iktar fuq issues tal-koeżjoni. Naf li hemm diversi stati, imma aħna ma nidħlux f’dak id-dettall. Aħna nixtiequ li l-MFF jiġi approvat kemm jista’ jkun malajr, imma li jkun hemm delinejazzjoni ċara tat-tibdiliet fil-prijoritajiet u anke r-raġunijiet għaliex. Il-kritika tagħna kienet li nbiddlu ċerti prijoritajiet mill-MFF l-antik, ma ġewx artikolati biżżejjed, sal-punt li wieħed beda jħoss li huma deċiżjonijiet politiċi mingħajr ma ġew spjegati. Qisu inti biddilt policy mingħajr ma spjegajt eżattament għaliex biddilt il-prijoritajiet tiegħek. Biss, nerġa’ ngħid li aħna m’għandniex final say fuq l-għamla aħħarija tal-MFF. L-interess tagħna għal dik li hija trasparenza huwa ovvjament li nixtiequ li jseħħ malajr. 

Inħossni fid-dmir li nsemmi wkoll il-fattur Brexit. S’issa aħna għadna fid-dlam daqs il-poplu Ingliż, jew iktar. Ħafna nies jistaqsuna x’se jkun l-irwol tagħna. Aħna l-ewwel nett irridu naraw jekk hux se jsir Brexit, meta se jseħħ, u x’tip ta’ Brexit se jkun hemm. L-irwol tagħna jiskatta biss meta, jew jekk, ikun hemm consolidated accounts li tagħhom imbagħad ovvjament nagħmlu l-iskrutinju. Until then aħna għandna task force tajba ħafna mmexxija minn wieħed mill-membri tagħna, għalkemm kulħadd jagħti l-kontribut tiegħu, li qed isegwi mill-viċin l-iżviluppi kollha u l-ups and downs li għaddej minnu dan il-proċess. Però until this process crystallizes, aħna nkunu just passive observers li qed nagħmlu moniteraġġ kif qed tagħmlu moniteraġġ intom stess. L-unika ħaġa fejn forsi għandna ċertu vantaġġ hija li bħala istituzzjoni Ewropea għandna ċertu aċċess għall-istituzzjonijiet Ewropej. Ma nkun qed nikxef l-ebda sigriet jekk ngħid li ċ-Chief Negotiator, Michel Barnier, lin-nies tagħna tahom aċċess u anke abbokkamenti kull meta ħassejna l-ħtieġa tagħhom. Min-naħa tal-Kummissjoni sibna li kienu very forthcoming biex jiskambjaw magħna l-istate of play fuq il-proċess ta’ Brexit, imma iktar minn hekk m’għandix xi ngħid. 

L-aħħar punt li semma l-Onor. Bartolo dwar il-kwestjoni tal-outreach u l-kwestjoni tal-konnettività u l-kommunikazzjonijiet, huwa importanti. Inqas ma n-nies ikunu jafu dwar organizzazzjoni, aktar jibdew iħossu li hija irrilevanti jew li qed isservi ta’ tberbiq ta’ flus. L-istrateġija tagħna preżenti tenfasizza din il-ħtieġa. Illum jien ikkonfortat mill-fatt li l-Presidenza tagħti importanza kbira lil din l-issue, u għalkemm ma nistax nipprevedi l-istrateġija ġdida 2020-2027, għax għad trid tiġi maqbula internament,  jien kważi ċert li din se tkun qed tagħmel enfasi iktar qawwija fuq it-tisħiħ kontinwu tal-outreach tagħna, anke tal-mezz kif nikkomunikaw man-nies. Illum qegħdin f’era diġitali fejn kważi l-printed matter ħadd m’għadu jagħti kasu. 

L-aħħar punt li ridt nagħmel huwa l-punt li għamilt fil-bidu, u ċjoè li llum aħna għandna esperti in-house biex wara li jitlesta rapport bħal dan, u jkun maqbul u kollox, jeżaminaw it-text sabiex jaraw li jkun simplifikat kemm jista’ jkun u jkun użat lingwaġġ li jwassal messaġġ li jkun jista’ jinftiehem mill-persuna li mhijiex speċjalizzata. Billi jkollok rapport tekniku li ma jifhmu ħadd ... Kultant hemm bżonn rapporti tekniċi, għax jista’ jkollhom konsegwenzi pożittivi tajbin jekk jiġu attwati r-rakkmandazzjonijiet tagħhom, imma fil-maġġorparti tar-rapporti, speċjalment fuq issue bħal tal-migrazzjoni u oħrajn, importanti li jkun messaġġ li jista’ jinftiehem mill-iktar stakeholder importanti, li bir-rispett kollu lejn il-Parlament Ewropew, lejn il-Kummissjoni u lejn il-Kunsill, mhumiex huma, imma huwa t-taxpayer normali fi kwalunkwe Stat tal-EU. Nirringrazzja lill-Onor. Bartolo talli ssolleva dan il-fatt għax din kienet l-Achilles’ heel tal-Qorti tul l-aħħar snin u llum mexjin fid-direzzjoni t-tajba għalkemm baqa’ ħafna xi jsir, li nittama li jsir aktar ‘il quddiem.

IĊ-CHAIRPERSON: Grazzi, Sur Brincat. Nirringrazzja lit-tim tiegħek hawnhekk preżenti. Qed inħarsu ‘l quddiem għall-appuntamenti tagħna futuri fejn dejjem ningħataw tagħrif ferm importanti li aħna nistgħu nutilizzaw fix-xogħol tagħna. Nista’ nassigurak li dan huwa xogħol siewi u fejjiedi għalina. Għalhekk nerġa’ nirringrazzjak u nawguralek il-lejl it-tajjeb.

IS-SUR LEO BRINCAT: Nirringrazzja lilkom ilkoll u nawguralkom xogħol iktar fejjiedi. 

Fil-5:56 p.m. il-Kumitat aġġorna b’data u aġenda li jiġu komunikati aktar ‘il quddiem.

